
1. Ընթացիկ իրավիճակը և իրավական ակտերի ընդունման անհրաժեշտությունը.
«Դատական համակարգ» համակարգչային ծրագրի (CAST) սպասարկման ծառայությունների (այսուհետ՝ Ծառայություն) մատուցման շրջանակներում անհրաժեշտություն է առաջացել ծրագրի անխափան և առավել արդյունավետ կազմակերպելու նպատակով կատարելու որոշակի փոփոխություններ: Մասնավորապես,  «Դատական համակարգ» համակարգչային ծրագրի (CAST) զարգացման շրջանակներում անհրաժեշտություն է առաջացել մշակելու դատարաններում դատավորների միջև գործերի բաշխման ծրագրային համակարգը։ Մշակվող համակարգը պետք է ապահովի գործերի բաշխման հետևյալ ընդհանուր կանոնները.  
1. Գործերի բաշխումը պետք է կատարվի առանց գործերի մուտքագրման հաջորդականությունը հաշվի առնելու:
2. Բաշխված գործերի միջին քանակի համահարթեցումը պետք է կատարվի ներդրման օրվանից հաջորդող մեկ տարվա ընթացքում՝ ըստ տրամադրված  պատվիրատուի կողմից տրամադրված՝ ծանրաբեռնվածության աղյուսակի: Աղյուսակը պետք է պարունակի ներդրման օրվա դրությամբ դատավորների ծանրաբեռնվածության սկզբնաթվերը:
3. Գործերի բաշխումն իրականացնելիս պետք է հաշվի առնվի դատավորների հիմնական, իսկ առկայության դեպքում՝ նաև առանձին տեսակի գործեր քննելու մասնագիտացումը:
4. Գործերի բարդության մակարդակը կախված է վիճակագրական տողերից, որոնց չափանիշները Պատվիրատուն պետք է տրամադրի համապատասխան աղյուսակի ձևով:
5. Դատավորների միջև գործերը պետք է բաշխվեն տվյալ օրվան նախորդող 365-օրյա ժամանակահատվածում համապատասխան մասնագիտացում ունեցող դատավորներից յուրաքանչյուրին բաշխված (հանձնված) գործերի միջինացված թվով:
Կատարողի կողմից մշակվող համակարգը պետք է ապահովի գործերի բաշխման հետևյալ կանոնները.  
1.	Էլեկտրոնային եղանակով ստացված վճարման կարգադրություններ պետք է բաշխվեն առաջին ատյանի ընդհանուր իրավասության բոլոր դատարաններում:
2.	Նույն նորմատիվ իրավական ակտի իրավաչափությունը վիճարկելու վերաբերյալ ներկայացված դիմումը պետք է բաշխվի նույն դատական կազմին, որին բաշխվել է այդ նորմատիվ իրավական ակտի վիճարկման դիմումը:
3.	Դատական գործի շրջանակներում ներկայացված միջնորդությունները (դիմումները) պետք է հանձնվեն տվյալ գործը քննող կամ քննած դատավորին, բացառությամբ այն դեպքերի, երբ տվյալ գործը քննող կամ քննած դատավորը գտնվում է արձակուրդում կամ օրենքով սահմանված այլ հիմքով բացակայում է, իսկ միջնորդությունների (դիմումների) քննարկման համար սահմանված են սեղմ դատավարական ժամկետներ: Տվյալ դեպքերում հիշյալ միջնորդությունները (դիմումները) Ծրագրի միջոցով պատահական ընտրությամբ հնարավորինս հավասարաչափ պետք է բաշխվեն տվյալ դատարանի համապատասխան մասնագիտացում ունեցող այլ դատավորների միջև, բացառությամբ դատավորի վարույթում գտնվող քրեական գործերով ներկայացված միջնորդությունների:
4.	Նույն անձանց միջև և նույն առարկայի մասին վեճի վերաբերյալ ներկայացված հայցադիմումները, վերադարձված և կրկին ներկայացված հայցադիմումները (դիմումները)` անկախ օրենքով սահմանված ժամկետում կրկին ներկայացվելու հանգամանքից, ընդդատության (ենթակայության) կարգով ուղարկված և ընդդատությամբ (ենթակայությամբ) կրկին նույն դատարան վերադարձված գործերը, ինչպես նաև հայցադիմումը (դիմումը) վերադարձնելու, ընդունումը մերժելու մասին որոշումները վերադաս դատական ատյանների կողմից վերացվելու դեպքում Ծրագիրը դրանք պետք է հանձնի նույն դատավորին (նշված դեպքերում ստացված գործերը որպես նոր գործ չեն հաշվարկվում)՝ բացառությամբ այն դեպքերի, երբ տվյալ դատավորը գտնվում է արձակուրդում կամ օրենքով նախատեսված հիմքերից մեկի առկայության հետևանքով որոշակի ժամկետով բացակայում է աշխատանքից կամ նրա անուն-ազգանունը ժամանակավորապես հանված է գործերի բաշխման ցանկից կամ լիազորությունները կասեցվել, դադարել կամ դադարեցվել են: Այս դեպքերում բաշխումը պետք է կատարվի ընդհանուր կարգով:
5.	Դատական գործից մաս անջատվելու դեպքում, այն, որպես նոր գործ պետք  է հանձնվի նույն դատավորին, ում կողմից կայացվել է դատական գործից մաս անջատելու մասին որոշումը: Այն դեպքում, երբ դատավորի վարույթում գտնվող քրեական գործի քննության ընթացքում դատարանը ստանում է տվյալ գործից նախաքննության փուլում անջատված մասը (մասերը), ապա այն պետք  է հանձնվի այն դատավորին, ում վարույթում գտնվում է քրեական գործից անջատված մյուս մասը (մասերը):
6.	Դատավորի կողմից վարույթ ընդունված քրեական գործը մեղադրողին վերադարձվելու դեպքում այն կրկին դատարան ստացվելուց հետո պետք  է հանձնվի նույն դատավորին: Տվյալ դատավորին գործը բաշխելու անհնարինության դեպքում (եթե դատավորն արձակուրդի մեջ է, կամ գործուղվել է այլ դատարան կամ բացակայում է ժամանակավոր անաշխատունակության հետևանքով, կամ նրա լիազորությունները կասեցվել են, ինչպես նաև այլ բացառիկ դեպքերում) այն ընդհանուր կարգով պետք  է վերաբաշխվի այլ դատավորի:
7.	Վերադաս դատական ատյանի կողմից բեկանված և նոր քննության համար ստորադաս դատարան ուղարկված գործերը պետք է հանձնվի այլ դատավորի (ոչ այն դատավորին, ում կողմից կայացված դատական ակտը բեկանվել և գործն ուղարկվել է նոր քննության):
8.	Եթե դատավորն արձակուրդի մեջ է (ներառյալ՝ արձակուրդին նախորդող տասնհինգօրյա ժամանակահատվածը) կամ գործուղվել է այլ դատարան (ներառյալ՝ գործուղմանը նախորդող տասնօրյա ժամանակահատվածը, ինչպես նաև գործուղման ժամանակահատվածի ավարտին նախորդող մեկամսյա ժամկետը) կամ բացակայում է ժամանակավոր անաշխատունակության հետևանքով, կամ նրա լիազորությունները կասեցվել են, կամ նրա պաշտոնավարման ժամկետի ավարտին մնացել է 3 ամիս,  ապա այդ դատավորի անուն-ազգանունը համապատասխան ժամկետով, պետք է հանվի բաշխման ցանկից` նշելով իրավական հիմքը և ժամկետը:
9.	Առանձին տեսակի գործերը պետք է բաշխվեն միայն տվյալ դատարանի համապատասխան մասնագիտացում ունեցող դատավորների միջև: Տվյալ դատարանում (դատարանի նստավայրում) առանձին տեսակի գործեր քննող դատավորների բացակայության դեպքում տվյալ գործերը պետք է բաշխվեն հիմնական մասնագիտացում ունեցող դատավորների միջև:
10.	Այն դեպքերում, երբ քաղաքացիական կամ քրեական մասնագիտացման դատավորը քննում է նաև առանձին տեսակի գործեր, ապա նրան հանձնվող գործերի քանակը չպետք է գերազանցի տվյալ դատարանում քաղաքացիական կամ քրեական մասնագիտացման մեկ դատավորին հանձնվող քաղաքացիական կամ քրեական գործերի քանակը:
11.	Վերաքննիչ հակակոռուպցիոն դատարանի գործերը, հակակոռուպցիոն դատարանին ընդդատյա կոռուպցիոն հանցանքների վերաբերյալ մինչդատական վարույթի դատական երաշխիքների վարույթների և բողոքների վերաբերյալ կայացված դատական ակտերի դեմ բողոքները պետք է բաշխվեն Վերաքննիչ քրեական դատարանում կոռուպցիոն հանցագործությունների գործերով բողոքարկման ենթակա դատական ակտերի վերանայումն իրականացնող առանձին դատավոր նշանակված դատավորների միջև:
Վերոգրյալ ծառայությունների ձեռքբերման պարագայում հնարավոր կլինի ապահովել, այսինքն՝ «Դատական համակարգ» համակարգչային ծրագրում (CAST) լիարժեք կգործեն 25.03.2021 թվականի ԲԴԽ-16-Ն-6 «Դատավորների միջև գործերի հավասարաչափ բաշխման չափանիշները և կարգը, գործերի վերաբաշխման, կոլեգիալ դատական կազմերը ձևավորելու կարգը և դատավորներին հանձնվող գործերի տոկոսաչափեր, ինչպես նաև օպերատիվ-հետախուզական միջոցառումներ իրականացնելու մասին միջնորդություններ քննող դատավորների ցանկը և նրանց հանձնվող գործերի տոկոսաչափերը սահմանելու մասին» որոշման համապատասխան կետերը:
Հիմք ընդունելով «Գնումների մասին» ՀՀ օրենքի 23-րդ հոդվածի 1-ին մասի 1-ին կետը՝ Ծառայությունների մատուցումն իրականացվելու է «ՄԵՅՍԻՍ ԻՆՖՈՐՄԵՅՇՆ ՍԻՍԹԵՄՍ» ՍՊԸ-ի կողմից՝ հաշվի առնելով վերջինիս կողմից «Դատական համակարգ» համակարգչային ծրագրի (CAST) հեղինակային իրավունքի առկայությունը (կցվում է): 
Վերոնշյալ ծառայությունների ձեռքբերման նպատակով դատական դեպարտամենտի պահպանման ծախսերում 2023 թվականին համապատասխան ֆինանսական միջոցներ նախատեսված չեն: 
Ծառայությունների մատուցման համար անհրաժեշտ տեղեկատվություն ստանալու համար Դատական դեպարտամենտը դիմել է Ծառայությունները մատուցող կազմակերպությանը՝ «ՄԵՅՍԻՍ ԻՆՖՈՐՄԵՅՇՆ ՍԻՍԹԵՄՍ» ՍՊԸ-ին, որին ի պատասխան, ստացված գրության համաձայն՝ Ծառայությունների մատուցման համար կպահանջվի 15 000 000 (տասնհինգ միլիոն) ՀՀ դրամ (գրությունները կցվում են): 

2. Առաջարկվող կարգավորման բնույթը.
«Դատական համակարգ» համակարգչային ծրագրի (CAST)  անխափան և առավել արդյունավետ կազմակերպելու նպատակով որոշակի փոփոխությունների կատարման համար անհրաժեշտ 15,000․0 հազ․ դրամը նախատեսվում է հատկացնել Եվրոպական միությունից ստացված  դրամաշնորհային ծրագրի շրջանակներում մինչև 2023 թվականի հունվարի 1-ը միջոցների չօգտագործված մնացորդի հաշվին։ 

4. Ակնկալվող արդյունքը.
[bookmark: _GoBack]Նախագծի ընդունման արդյունքում կապահովվի «Դատական համակարգ» համակարգչային ծրագրի (CAST) շրջանակներում դատավորների միջև գործերի բաշխման ծրագրային համակարգի մշակումը։ 

5. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և ծախսերում սպասվելիք փոփոխությունների մասին.
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:

6. Կապը ռազմավարական փաստաթղթերի հետ.
Նախագծի ընդունումը բխում է Կառավարության «Հայաստանի Հանրապետության դատական և իրավական բարեփոխումների 2022-2026 թվականների ռազմավարությունը և դրանից բխող գործողությունների ծրագիրը հաստատելու և Հայաստանի Հանրապետության կառավարության 2019 թվականի հոկտեմբերի 10-ի N 1441-Լ որոշումն ուժը կորցրած ճանաչելու մասին» 2022 թվականի հուլիսի 21-ի թիվ 1133-Լ որոշման հավելված N 1-ի «Էլեկտրոնային արդարադատություն» միասնական կառավարման համակարգի ստեղծում և տվյալների էլեկտրոնային բազաների մատչելիության ապահովում ու արդիականացում» նպատակի իրագործման ապահովման անհրաժեշտությունից:

